Васильева Людмила Германовна

Пьеса «Кулянма вãхãт çук».
Плаки – 65-ре
Ваççа – 68-та
Варвари – 65-ре

Миша -68-та

Алина- 25-ре

Алеша – 17-ре

Олеся – 16-ра
Наççа – 34-ра
Натали – 33-ре
Нюра – 34-ра
Петя – 37-ре
1 пайе.

Вăрман хĕрри. Юнашар кÿле. Кайăксем юрланă сасă илтĕнет. Кÿлĕ хĕрринче Алина тăрать. Хăй питĕ хурлăхлă.

Алина: Çуркунне… Çут çанталăк чĕрĕлчĕ. Кайăксем юрлаççĕ, хĕвел савăнса пăхать. Маншăн мар çак илем. Чĕрем çунать-çке. Кашни кун ун çинчен шутлатăп. Ухмаха тухма пулать кун пек. Ман пата та пырать вăл, арăмне те пăрахмасть. Хĕвел пек: пурин çине те ăшшăн пăхать. Мĕн тума кирлĕ çакăн пек юрату? Перрех касса татмалла ку пурнăçа. Сикетĕп те шыва, пер хуйхă та юлмасть.

(Хăвăрт çыран еннелле утать.  Çак вăхатра вăрмантан  Плаки витре йăтса тухать.)

Плаки: Ай-уй, хĕрĕм, çак ăшăнса çитмен шыва кĕрес теместĕн пуль те?

Алина: А, Плаки кинеми, эсе-и ку? Шыва кĕрес теместеп-ха, çуркунне илемĕпе çеç килленетĕп.

Плаки: Килленмеллех çав çак вăрманпа. Пурăнас килет çуркунне. Ах, ывăнтăм, ларса канас – ха çак тунката çине. Лар юнашар, Алина, сăмахлар пĕртак.

Алина: Ларас. Санпа калаçма питĕ юрататăп эпĕ. Эсĕ ку витрене мĕн тултарнă тата?

Плаки: Кăтра кăмпа хыткукарланса татса тултартăм. Тулли витрене вăрмантан йăтса тухиччен алсем упăтеннипекех тăсăлса кайрĕç.

Алина: Ара, кăтра кăмпана хам та питĕ юрататăп. Ăна татмасăр чăтма та май çук.

Плаки: Çапла… Вăт, Алина, кун иртет те, каç иртет Анчах эпĕ те çамрăкчĕ. Ял халăхĕпе вăрман касаттăмăр. Халĕ вара пĕр витре те йăтма кансĕр.

Алина: Чăнах та. Вăхăт сисĕнмесĕрех шăвать.

Плаки: Сисĕнмесĕрех çав. Çаванпа, хĕрем, кулянма вăхăт пулмалла мар. Савăнса юлас пулать çамрăк чух.

Алина: Тури памасть çав пĕрмаях савăнма.Кулянмасăр телей мĕнне ăнланмасть çын тесе пурнăçра макăрмалли тем чулах туса панă пулĕ.

Плаки: Ан пăшăрхан. Пĕтĕмпех иртет çак çутă тĕнчере: ырри те, усалли те. Çавăнпа сăмса усса ларар мар.  Утар-ха килелле шарку çиме, пăрçа сăмакунки ĕçме.

Алина: Мĕнли терĕр? Пăрçа сăмакунки терĕр-и? Ун пекки пулать-и вара?

Плаки: Тусан пулать çав. Ăна мана сан асаннÿ тума вĕрентрĕ.

Алина: Ан тĕлĕнтер-ха. Вăл ун пек япала та тума пĕлет-и?

Плаки: Ара, пĕлет çав. Ĕнер юхтарма пуçларăм та, аран пĕр кĕленче тултартăм. Ытти пĕтĕмпех маччапа стенесене сирпенчĕ. Пăрăхĕ çинçе пулнипе пăрса керсе ларчĕ те. Шар куртăм вара. Сатту мăнкуна вали пÿрт те çумалла мар. 

Алина: Эсĕ сăмакункăна мĕншĕн лаçра юхтармастăн вара?

Плаки: Унта юхтарсан, милици тытма килсен, Петĕр матки пек çарамас мунча кĕнĕ пек милĕксемпе хупланса тухма именетĕп эпĕ. Пÿртре вара сăмакункăна шыв витри çине ярсан çавсем ăнкарса илмеççĕ.

Алина: Мыскара тума юрататăн вара эсе, кинеми. Санпа калаçса чун уçăлчĕ. Халĕ вара килелле каяр пуль. Пар-ха витрÿне, пулăшам.

Плаки: Тавтапуç, Алина. Ырă каччă тĕлне пулса качча каймалла пултăр санăн.

Алина: Ырă сăмахушăн тавтапуç. Анчах та ман телей пулмарĕ пуль çак пурнăçра.

Плаки: Пулать, ырă çынна турă пǎрахмастех…

(Çапла калаçса кĕрсе каяççĕ.)
2 пайе.

Плаки килĕ. Сĕтел, пукансем, кровать, кǎмака умĕнче вутǎ пуленкисем выртаççĕ. Плаки апат çиет.
Плаки: Ах, ням-ням, ням-ням тǎк ням-ням. Кашни кун çиме хатĕр çак ролтона. (Кашǎк çине вĕрет те вермишеле çǎвара ĕмсе кĕртсе ярать) Тата шǎм-шака çемçетме  пĕр стопка сǎмакункǎ сыпам пуль. (Сĕтел айĕнчен кǎларса пĕр стопка ĕçет) Тутлах мар пулин те, малалла пурǎнас килсе кайрĕ. Ĕнер пахчана çÿп-çапран тасатрǎм та, пĕтĕм  шǎм-шак ыратать. Çак эмеле ĕçсенех пĕтĕмпех нормǎна ларатǎп. Мĕн тǎвас тетĕн, пурнǎçĕ çапла. Вырǎссем калашле: «Не пьем, а  лечимся». (Залалла) Çапла-и , тǎванǎмǎрсем? (Сасартǎк чÿречерен Ваççа килнине курать) Ах, мур илесшĕ, Ман 68-ти снавни  яртлаттарса килет. Тем тесен те ман патах. Пытарас (Сǎмакункине илет те кравать айне пытарса хурать). Ǎна пĕрре ярса парсан тĕпне çитмесĕр те кайма пĕлмест вǎл… Мĕн туса кулас-ха çак этемрен? Тахçанах шар кǎтартманччĕ ǎна. (Самант шухǎша кайса тǎрать). Аха, вилсе кайнǎ пек тǎвам-ха. (Урайне ÿпне выртать. Алǎкран шаккани илтĕнет. Шǎпǎ. Татах шаккани илтĕнет) Шуйттан старикĕ, нихǎçан та шаккаманнине халь шаккакан пулнǎ тата. Вилсе выртсан та шаккаса тǎрасшǎн-и вǎл? Нǎйкǎшсан вилне пек пулмасть… Ак кĕчĕ тата. 

 (Ваççа кĕрсе тǎрать, урлǎ-пирлĕ пǎхать те Плаки урайĕнче выртнине курсан хǎраса каят)

Ваççа: Ах-ух! Плаки, чунǎм, ик кашǎк юнǎм, кǎвакарчǎнǎм! Мĕн пулнǎ сана? Ĕнер чĕре ыратать терĕ. Вилсе кайман пуль те? (Выртса итлесе пǎхать. Хǎраса кǎшкǎрса ярать) Вилне мĕскĕн Плаки. Мĕнле пурǎнас халĕ? Кам ĕнене суса парĕ? Кĕпе-йĕме кам çǎвĕ? Мухмǎр каснǎ чух кам ярса парĕ? Хĕсĕнчĕ пурнǎç, хĕсĕнчĕ! (Çак вǎхǎтра Плаки вут пуленкисем патне шуçса пырать те пĕр пуленкине илсе Ваççана çурǎмран шаккать.

Ваççа шарт сикет)

Плаки: Ах, çĕр çǎтманскер, çǎхан, ват кĕвенте, пуш параппан. ( Ваççа сĕтел тавра чупать, Плаки ун хыççǎн) Тата мĕн калас-ши сана? Эпĕ ǎна макǎрать пуль терĕм, вǎл вара… Кĕççе пит! Вǎт мĕн тума кирлĕ пулнǎ эпĕ ǎна! (Татах Ваççана хǎмсарать).

Ваççа: Ай-яй, ан çап, вĕлерен, вĕлерен тетĕп. Иван мучин вǎкǎрĕ тĕксе вĕлерменнине, халь сан пуленкÿрен вилмелле-и?

Плаки: Вил! Йытǎ пуç, вĕлерсен те шел мар сана! Ултавçǎ! Чунǎмçǎм тет тата! (Татах Ваççана хǎмсарать. Леш айǎккинелле пǎрǎнса ĕлкĕрет).

Ваççа: Çитĕ ĕнтĕ, çитĕ. Хǎвнах кирлĕ пулǎп. Качакуна та утǎ кирлĕ пулĕ. Хам пĕччен çулса, типĕтсе лупасай тǎрне кĕртсе паратǎп хǎвна. Касуне те сана пǎхтармастǎп-çке. Патша майри пурнǎçĕ пĕтет сан мана вĕлерсен.

Плаки:Çавăнпа çеç чĕрĕ юлтăн çав. Атту пулсан…

Ваççа: Атя, çитĕ ĕнтĕ шăртланма. Чашăк-кашăк шакăртатмасăр пулмасть. Лăпланса ларар. (Лараççĕ. Плаки пуленкине урайне перет. Ваççа шартах сикет.) Паянхи кун хǎратсах вĕлерес терĕн пулмалла эсĕ. Чĕрепе нихçан аптраманнине халь саншăн чирлеме пуçлатăп пулмалла. Виличчен пĕр черкке хăвăн фирменныйне ярса пар-ха, Христа ради.

Плаки: Ăнланмалла, мĕн тума килнĕ эсĕ ман пата: мана курма мар, çак шĕвеке ĕçме.

Ваççа: Уншăн мар. Сан патах, сан патах. Ярса пар ĕнтĕ, шелле пулас старикÿне.

Плаки Кама терĕн? Пулас старикÿне терĕн-и? Мĕн, качча тухма ыйтмастăн пулĕ те?

Ваççа: Ыйтатăп çав. Кашни кун хутлас пулать кил урлă. Сельсовета кайса вăрттăн çырăнăпăр та мĕн виличчен пĕрле пурăнăпăр. (Плаки тĕлĕннипе хытсах каять)

Плаки: Тĕнче! Нивушлĕ çураçма килтĕн? Сельсовета кайса вăрттăн çырăнăпăр та мĕн виличчен пĕрле пурăнăпăр тетĕн-и? Сельсоветсем пĕлсен пĕтĕм ял пĕлет вĕт!

Ваççа: Эсĕ  мĕн… несогласная что ли?

Плаки васкаса: Несогласная? Согласная я, согласная. 47 çул кĕтрĕм çакна. (Кăмака еннелле утать) Атя, Ваççа, çак савăнăçлă хыпара çирĕплетер. (Шаккаса эрех ĕсçеççĕ).

Ваççа: Ай-уй! Йÿçĕ! (Плакине чуптăвасшăн. Плаки Ваççана тĕксе ярать, тарать)

Плаки: Çук, çук! Качча кайсан кăна. Ан та çыпăç.

(Чупса кĕрсе каяççĕ)

3 пайĕ.

Клуб. Музыка кĕрлет. Алешăпа Олеся сцена хĕрринче калаçса лараççĕ.

Алеша: Темскер тетя Валя паян клуба ирех уçнă тата. Ольга Федоровнăпа Надежда Анатольевнв та пур. Уява хатерленеççĕ пул-и?

Олеся: Çук, вĕсем дежурствăна тухнă. Ялти çамрǎксем ытла аташса кайнǎ. Шкул ачисене усала вĕрентеççĕ. Хǎçан вĕсене куран, яланах клубра ÿсĕр çÿреççĕ. Пурнǎçĕнче вĕсен урǎх савǎнǎç та çук пулмалла.

Алеша: Кǎна тĕрĕс клатǎн эсĕ. Эрех вĕсемшĕн – савǎнǎç. Ĕçеççĕ те, çапǎçма пуçлаççĕ, кайран пĕр-перне амантаççĕ.

Олеся: Хулана тухса кайса йĕркеллĕ ĕç тупса пысǎк çын пуласчĕ. Çук вĕт. Ĕçĕсене тупаççĕ-ха вĕсем, нумайĕшĕ вара ĕçлесе илнĕ укçисене яла килсен ĕçлемен юлташĕсемпе ĕçсе яраççĕ. Лавкара та хǎшта пĕрисем черетсĕр эрех илеççĕ. Çунать-çке вĕсен.

Алеша: Ман шкул пĕтерсен çавнашкал пулас марччĕ.

Олеся: Эсĕ пулмастǎнах. Эпĕ сана шанатǎп. 11 клас пĕтерсен эсĕ ǎçта вĕренме каятǎн? Шупашкара-и?

Алеша: Çук. Эпе Питĕре тухса каясшǎн. Моряк пуласшǎн.

Олеся: Аван. Акǎ Алина та, Варвари кинемин мǎнукĕ, çав чаплǎ хулана тухса кайнǎ терĕç.

Алеша: Ǎна мĕн пулнǎ тата? Чиперех библиотекǎра ĕçлетчĕ-çке.

Олеся: Пурнǎçне улǎштарас терĕ пулĕ… Пурнǎç, пурнǎç! Мĕн пулĕ-ши манпа малашне?

Алеша: Пĕлес килет-и?

Олеся: Палах пĕлес килет.

Алеша: Айта апла Плаки кинеми патне. Вǎл юмǎç яма пелет теççĕ.

Олеся: Айта!

(Каяççĕ).

4 пайĕ.

     Плаки килĕ. Кинеми кровать çинче харлаттарса çывǎрать. Тĕттĕм. Сĕтел çинче çурта çунать. Чÿречерен шаккани илтĕнет. Плаки вǎранать.

Плаки: Кам мурĕ вǎратса çÿрет тата? Чаплǎ тĕлĕк курса выртаттǎмчĕ. Ваççа манна качча илме шурǎ япун машиннипе килнĕ пек. Анчах алǎккине уçса ларма пуçларǎм, вǎратрĕç. Качча каймасса пĕлтерет пул-и? (Татах шаккани илтĕнет. Плаки кĕске кунчаллǎ кǎçачĕсене аран-аран тǎхǎнать те алǎк уçма утать.) Уçатǎп. Çиччас уçатǎп… И-и. Улюшпа Олеся-çке ку. (Сцена çине виççĕн тухса тǎраççĕ.)

Олеся: Ырǎ каç пултǎр. Эпир сире çывǎрмасть пуль терĕмĕр те.

Алеша: Чÿречерен çутǎ курǎнать те. Чǎрмантартǎмǎр пулсан каяр-ха эпир.

Плаки: Çук, çук. Ниçта та каймастǎр. Пĕччен пурǎнса тĕмсĕлетĕп те эпĕ, питĕ калаçас килет. Мĕн сǎмахпаччĕ-ха эсир?

Олеся: Эсир юмǎç яма пĕлет теççĕ те, çавǎнпа килтĕмĕр.

Алеша: Çак хĕре мĕн те пулсан суйса парǎр-ха, чунĕ лǎплантǎр.

Плаки: Ара, суяс тесен çǎкǎр ан çитер мана. Пĕр кун Варвари кумана шǎтǎк кимпе лартса ятǎм. Кǎнтǎрла урамра курчĕ те мĕн те пулсан суйса пар-ха тет. Магазинта 60-тан иртнисене бесплат пĕр мишук сахǎр параççĕ, ǎçта ман сана суйса тǎма вǎхǎт терĕм. Ман Варвари калаçса та тǎмарĕ урǎх, вашлаттарчĕ райпо лавккине.

Алеша: Кайран вара мĕн пулчĕ?

Плаки: Тепĕр 20 минутран Варвари шоссе тǎрǎх сурчǎкĕсене сирпĕтсе вǎрçса килнине курсан хапхаран вǎшт кǎна кĕрсе тартǎм, çаклатса хутǎм та тем чул шаккасан та уçмарǎм.

Олеся: Вǎт интереслĕ çын эсир, Плаки кинеми. Тем тума та пултаратǎр.

Плаки: Тем тума та тесен… Юмǎç ямаллаччĕ-çке манǎн. Ǎçта-ха картсем? (Картсене минтер айĕнчен кǎларать те сĕтел хушшине ларать.) Лар-ха, хĕрĕм, юнашар, пĕрре тĕк-ха картсене, халĕ 3 карт чĕре çине, 3 карт чĕре айне кǎларса хур.(Картсем ǎшĕнчен ытти картсене тавралла кǎларса хума пуçлать.) Чĕре çинче сан пĕр пуян каччǎ пур, анчах вǎл питĕ пÿтсĕр. Унǎн эсĕ кǎна мар, темиçе хĕр пур. Чĕре айĕнче вара хǎвǎнтан аслǎрах каччǎ. Çакǎнпа пĕрлесшен эсĕ питĕ телейлĕ пулан. Халĕ вара сан пурнǎçу питĕ кичем. Анчах та кĕçех пĕтĕмпех улшǎнать. Темле нумай хавасалǎ çынсем хушшинче савǎнмалла пулать санǎн. Вǎт çапла… Сана, Улюш, юмǎç ярса парас-и тата?

Алеша: Çук. Эпĕ хамǎн пурнǎçа хамах телейлĕ тǎвǎп.

Плаки: Ку тĕрĕс япала вара.

Олеся: Ну, Плаки кинеми, тавтапуçах. Халĕ кампа калаçмаллине ǎнлантǎм. Эпир каяр.

Плаки: Эсир клуба васкатǎр пуль-ха?

Алеша: Çавǎнта. Ырǎ каç пултǎр.

Олеся: Ырǎ каç.

Плаки: Çапла пултǎр. Ǎсатам-ха сире. Хапхана çаклатса кĕрем.

(Тухса каяççĕ.)

5 пайĕ.
Плаки пÿрт умĕ. Сак çинче Ваççа ларать.

Плаки: Паян çыврасси пулмасть пулмалла. Анчах çамрǎксем юмǎç пǎхтарма килсе кайрĕç. Халĕ эсĕ тата ыйха вĕçтерсе çÿретĕн. (Анасласа) Мĕн ǎс кĕрсе кайнǎ сана, ватсупнǎскерне? Çывǎрасчĕ.

Ваççа: Ватсупнипе çывраймастǎп çав. Бессонница çапрĕ.

Плаки:Сан бессонница тесе ман халь çывǎрма та юрамасть-им? Тата çак вǎхǎтра çын курсан пире, карчǎкпа старике, мĕн калĕ?

Ваççа: Вара мĕн тĕлĕнмелли пур кунта? Эпир чĕрĕ чунсем мар-и?

Плаки: Эсĕ ватǎлнǎ çемĕн чĕрĕлме пуçламарǎн пулĕ те? Чечеке ан лар тата!

Ваççа: Чечек çурас вǎхǎтсем иртрĕç пуль. Çамрǎклǎха вǎт аса илсен юрать. (Плакине хǎлхаран темскер пǎшǎлтатать).

Плаки: Сÿтĕрĕлсе ан лар-ха! Çынсем илтсен калаçмалли тупǎнать вара. 

Васçа: Атя ĕнтĕ, пĕртак çеç. Уншǎн нимĕн те пулмасть.

Плаки: Кай, кай, ан та ыйт!

Ваççа: Ну, пĕртак çеç, эпир шǎппǎн.

Плаки: Ан лапǎртат-ха!

Ваççа: Хǎратǎн пулсан айта картишне.

Плаки: Çавǎншǎнах картишне кĕместпĕр ĕнтĕ. Тавай кунтах. (Пĕр пĕрин çине тайǎнаççĕ те юрату юрри юрласа яраççĕ. Юрласа пĕтерсен Плаки ялт сиксе тǎрать.) Эх, чǎнах! Хама çамрǎк пекех туйса кайрǎм.

Ваççа: Вǎт, ху турткаланса тǎратǎн тата.

Плаки: Аса илнĕ аса илнех айта, Ваççа, 17-ри пек çвиданине чĕн-ха мана.

Ваççа: Тĕлĕнтермĕш! Мана ват супнǎ тетĕн, ху вара саçимех анраса кайнǎ.

Плаки: Пĕрремĕш хǎв пуçларǎн-çке!

Ваççа: Юрĕ-çке. Эсĕ каланǎ пек пултǎр. Пелагеюшка, юратǎвǎм, паян униче хапхи умне пыр-ха. Эпĕ сана чечек çыххипе кĕтсе илĕп.

Плаки: Юрать, Ваççа. Эсĕ чечек татма кай унччен. Эпĕ кĕрсе капǎрланам, тутасене сǎрлам, макияж тǎвам, хальхи майрасем калашле. Эсĕ вара мана Саккул Виттисен умĕнче кĕтсе тǎр. Тепĕр çур сехетрен çитĕп. Чечек татма ан ман. Титтит Мити пахчинче паха чечексем нумай.

Ваççа: Юрать, юрать…

Плаки Ваççа куçран çухалсан чишкǎласа: Вĕрентетĕп эпĕ сана ыйхǎ катса çÿреме! (Килне кĕрсе каять) 

6 пайĕ.
Ир. Плаки килĕнче кравать çинче харлаттарса çывǎрать. Алǎкран Ваççа йǎпшǎнса кĕрет. Аллинче чечек çыххи. Ваççа чĕрне вĕççĕн Плаки патне пырать, итлесе пǎхать, çывǎрнине курсан тарǎхса каять те чечек çыххипе карчǎка çатлаттарать. Плаки шарт сиксе вǎранать те кровать çинчен тухса ÿкет.

Плаки: Ай-уй!!! Вĕлереççĕ!!! Пусаççĕ!!! (Чĕрине тытса кровать çине упаленсе пырса хǎпарса ларать).

Ваççа: Нахалка! Кǎшкǎрать тата! Мĕн çухǎран? Хама хǎратса пǎрахрǎн… Çĕрĕпе кĕтрĕм сана Кашкǎр Виттисен умĕнче. Ма пымарǎн? Чутах шǎнса вилеттĕмче.

Плаки: Ма пымарǎн? Ма пымарǎн? Анне ямарĕ.

Ваççа: Ну, сан пек суеçĕ Янкǎлч ялĕнче те, Татмǎш тǎрǎхĕнче те тупаймастǎн. Качча илесшенччĕ тата! Тьфу… Калаçмастǎп текех санпа. (Чечеккисене çавǎрса çапать те тухса каять)

Плаки: Ха! Хǎратрǎм терĕ пуль! Кильместĕп тет. Ан кил. Пĕтĕрли Санюки ман çине давну ǎшǎ куçсемпе пǎхать. Çавǎртаратǎп та яратǎп. Сǎмсуна шǎлса тǎрса юлатǎн вара!.. Прынц тупǎннǎ! (Чечек çыххине тапса ярать)… Çывǎрма памарĕç паян. (Сехет çине пǎхса) Миçе çитнĕ-ха унта? 4 кǎна çитнĕ-çке. Тепре выртса пǎхам-ха. (Çывǎрма выртать, анчах çывǎрса каяймасть) Вǎт, пĕтĕм ыйхǎ вĕçсе кайрĕ.(Тепĕр айǎкĕ енне çавǎрǎнса выртать) Кун пек те май килмест. Çынсем хырǎм çинче çывǎраççĕ тет. Эпĕ те выртса пǎхам-ха. (Хырǎм çине выртать) Ай-уй, кун пек сывлǎш тухмасть. Тепĕр енне минтере çавǎрса пǎхам-ха. Çавǎн пек ыйхǎ лайǎх килекен. (Çавǎрса хурса выртать те çывǎрса каять, каллех харлаттарма пуçлать. Тепĕртакран Варвари вирхĕнсе кĕрет те Плакине силлеме пуçлать)

Варвари: Плаки! Тǎр-ха, тǎр! Савǎнǎç ман! Питĕ пысǎк савǎнǎç! 

Плаки: Ǎçта? Мĕн? Пушар?

Варвари: Мĕнле пушар? Савǎнǎç тетĕп-çке, савǎнǎç!

Плаки: Мĕнле савǎнǎç? Кам ухмаххи ирех савǎнса çÿрет? Алкоголик упǎшку кǎнса кайрĕ пулсан – вǎт вǎл савǎнǎç.

Варвари: Тем амакĕ ан кала-ха. Алина Питĕртен килчĕ ирех, упăшкапа. Упăшки – чистый ылтăн!

Плаки: Ан тĕлĕнтер-ха! 

Варвари: Упăшки – пысăк çын, нефть мăкначĕ.

Плаки: Мăкначĕ? Мĕн вара вăл?

Варвари: А! «Хыпар» çинче вуланăччĕ… Анчах мăкнат мар,  магнат! Сăнĕ-пичĕ пăхмалăх пур-и вара?

Варвари: Ват супнă темерĕн, сăнĕ-пичĕ ыйтать. Йĕркеллĕ, кăмăллă арçын. Мĕн интереслĕ, упăшки – чаваш.

Плаки: Пирĕн мĕскĕн чăвашсем хушшинче те çĕрме пуянсем пур-и вара?

Варвари: Эй, санпала, питĕ нумай палкан эсĕ.  Тăхăн та каяр часрах. Алина хăйĕн тус-юлташĕсене чĕнсе те килчĕ пуль кутаранччен.

Плаки: Ара, тăхăнам-ха хитререх. (Арчи патне кĕпе суйлама пырать. Хĕрлĕ тĕслĕ пысăк кăкăр çыххи туртса кăларать.) Тур çырлах, ку манǎнах-и вара? (Пÿрне хушшисене кăтартса) Халĕ çакăн пысăкăш çеç тăрса юлнă. Кăна çамрăк чухне тăхăннă пулмалла. (Арчаран шурă çинче мăнă симĕс пăрçаллă арçын йĕмми туртса кăларат) Кăна Ваççа мунча хыççăн манса хăварнă. Акă, тупрăм! (Шултра чечеклĕ кĕпе туртса кăларать) Варвари, хитрее-и çак кĕпе? Эпĕ ăна чикансенчен йÿнĕ хакпа илсе юлнăччĕ.

Варвари: Каять, эс васкавлăрах!

Плаки: Эсĕ мана кĕтсе ан лар, чуп Ваççа патне, ăна та чĕн.

Варвари: Ун патне пĕрле çуламай кĕрĕпĕр ĕнтĕ.

Плаки:Çук, эсех кай, манпа калаçмасть вăл. Ман вара унпала срочнă мирлешмелле.  Эпĕ ăна ирех питĕ хытă тарăхтартăм.

Варвари: Ирхине тетĕн-и? Эсир пĕрле çер каçман пуль те?

Плаки: Эсĕ кам вырăнне хуран вара мана?  Качча каймасăр арçынпа çывăрмастăп эпĕ хăш та пĕрисем пек.

Варвари: Ара, ан тарăх, ан тарăх. Ирхине терĕн те ху.

Плаки: Палкаса ан тăр. Ваççана чĕнме кай. Вăл мана качча илетĕп терĕ. Çвиданине чĕнчĕ, эпĕ вара каймарăм. Ирхине килчĕ те, вăрçса кайрăмăр. Ăнлантăн-и халĕ?

Варвари: Ăнлантăм, ăнлантăм. Качча каяс килнине ăнлантăм.

Плаки: Ăмсанатăн-им?

Варвари: Ăмсанмасăр, ăмсанмасăр. Ваççа -  чаплă каччă: пуç тÿпинчен хĕвел пăхать, кайри шăлĕсем çăкăр чăмламалăх пур ишо! (Тухса тарать)

Плаки: Вăт каптăркан карчăкĕ! Унта та пулсан йĕплесе хăварчĕ. (Япалисене илет те тăхăнма кĕрсе каять. Кайран капăр тăхăннăскер сцена çине тухать.) Ну, тăванăмăрсем, хитре карчăк – и эпĕ? Кун пек Ваççа та чăтса тăраймĕ – каçарĕ! (Ташласа тухса каять)

7 пайе.

Ваççа килĕ. Миша сĕтел  хушшинче ларать. Ваççа пукан çинче пĕшкĕнсе ума шуратса ларать.

Миша: Ваççа, эсĕ мĕн ирех хура пĕлĕт пек ларатǎн? Пенси укçине çухатмарǎн пуль те?

Ваççа: Курмастǎн-им, ума шурататǎп. Тьфу, арçын ĕçĕ-и вара çакǎ? Авланас тенĕччĕ, пулмарĕ.

Миша: Чǎнах та: ума шуратасси – арçын ĕçĕ мар. Кунта хĕрарăм кирлĕ. Тата пĕччен ватлăха куçран пăхма хăрушă. Кунсăр пуçне радикулит каçсерен сивĕ утиял айĕнче асаплантарать. Арăм пулнă пулсан çурăмсене пĕр пĕрин çине тĕксен çав чир те тарĕччĕ. Халь мĕн? Пурнăç-и çак ку? Пурнăç мар! Çил çинчи армути пек çапкаланса пурăнатăп. (Пауза) Эсĕ вара çав Плакинех качча илесшĕнччĕ-и?

Ваççа: Çавна çав, çавна, çĕр çăтманскерне!

Миша: Тем тунă пуль-ха вăл сана. Çамрăклах  каччăсенчен кулатчĕ. Халĕ те çав йăлана пăрахман. Пĕлетĕн-и, мĕн турĕ вăл пĕр кун мана?

Ваççа:Тусан та, ыррине туман пуль.

Миша: Тĕрĕс калан, ял ухмаххи турĕ мана сан Плаки. Магазина кайса намăс курса килтĕм.

Ваççа: Ан тĕлĕнтер-ха. Вăл манран кăна кулать пуль тесе пурăнатăп эпĕ.

Миша: Эсĕ мана каласа пĕтерме пар-ха. Интересли малалла.

Ваççа: Кала, кала.

Миша: Вăт. Виçĕм кун пычĕ те, Миша, кил-ха, пĕр япала калатăп, тет. Хăй артистланма пĕлет тата. Шăппăн хăлхаран калать. Миша, сана паян Варвари каçхине 10-ра хăй патне пыма хушрĕ. Алина Питĕрте те, пĕчченех тĕмсĕлсе ларатăп, тет. Эпĕ тĕлĕннипе çăвар карса пăрахрăм та ним калама аптрарăм.

Ваççа: Ара, савǎнтǎн пулĕ-ха. Радикулитна ǎшǎтатǎп терĕн пуль.

Миша: Çапла, ǎшǎтатǎп терĕм çав. Эсĕ малалла итле.  Миша, эсĕ ик аллуна сулласа ан кай, тет мана Плаки. Райпо магазинне утепленный кǎкǎр çыххи илсе килнĕ. Парнеле çав чаплǎ япалана Варварине, савǎнтар карчǎка. Çавна çыхсан хĕлле ÿслĕк ерместь, тет.

Ваççа: Савǎнтартǎн-и вара?

Миша: Итлеме пĕлетĕн-и эсĕ? Пĕрмаях пÿлсе ан лар, итле!

Васса: Юрĕ, юрĕ, итлетĕп, кала.

Миша: Вǎт, илес терĕм çав утепленный кǎкǎр çыххине. Пенси укçине чикрĕм те лавкана каяс терĕм. Унтан  аса илсех кайрǎм: эпĕ Варварин размерĕсене пĕлместĕп – çке-ха. Ларсан, ларсан, пĕр шухǎш пуçа пырса çапрĕ. Чупрǎм вара Варвари патне, килне кĕтĕм те ак çапла тытса пǎхрǎм (Ваççа çинче кǎкǎрсене ывǎçласа тытса пǎхнǎ пек тытса кǎтартать, Ваççа унǎн аллисене çапса ярать). Вара Варвари тǎна кĕриччен тухса шурǎм магазина. Хам пÿрнесене çаплах тытса пыратǎп. Çынсем çаврǎна-çаврǎна пǎхса пыраççĕ ман çине. Эпĕ вара лавкана чупса кĕтĕм те манса каиччен тÿрех каларǎм: «Мана çакǎн пысǎкĕш утепленный кǎкǎр çыххи парǎр-ха», -терĕм. Çынсем çакна илтсен манран тÿне-тÿне кайса кулма пуçларĕç. Хам  ухмаххине вара тин ǎнланса илтĕм.

Ваççа: Вǎт Плаки! Тǎвас тесех тунǎ пулĕ çав хĕрарǎма ашшĕпе амǎшĕ хǎй вǎхǎтĕнче. Вара малалла мĕн пулчĕ, каçхине радикулитна ǎшǎтма кайрǎн-и Варвари патне?

Миша: Кайрǎн-и? Какуй, каçхине мар, кǎнтǎрла эрне урама тухмарǎм. Эсĕ вара çав Плакине арăм тăвасшăн тата. Тен, авланманни лайăхрах та: нумайрах пурăнǎн.

Ваççа: Лайăххи  лайăх  пуль те, анчах чун çав мур илесшĕ патнех туртать.

Мишапа Ваççа пĕрле: Н-да! Юрату!

(Çак вǎхǎтра алǎка шаккани илтĕнет, унтан Варвари кĕрсе тǎрать. Ваççапа Миша тĕлĕннипе куçесене чарса пǎрахаççĕ.)
Ваççа: Сан çинчен анчах аса илнĕччĕ.

Миша: Çылǎхсǎр вара эсĕ.

Варвари: Эпĕ çылǎхсǎр çав, эсĕ вара, намǎса пĕлменскер, мĕн туса ларатǎн кунта? Пÿрнÿсене ма чармакласа лармастǎн?

Миша: Эсĕ те пулсан ан кул-ха манран, Плаки кулни те çитет.

Варвари: Парǎтǎмччĕ-ха сана пĕрре çамкаран васкамалла пулман пулсан.

Ваççа: Ǎçта васкамалла тата сан?

Варвари: Ара, Алина Питĕртен килчĕ, упǎшкапа. Кÿршĕсене чĕнсе пĕрле савǎнас терĕм çак ырǎ хыпаршǎн. Атя, Ваççа, тǎхǎн. Плаки мана сана чĕнме ячĕ, срочно санпа мирлешмелле терĕ.

Ваççа: Ан тĕлĕнтер-ха! Апла васкас. Ǎçта-ха манǎн çĕнĕ пиншак? (Пиншак тǎхǎнма каять.)

Миша: Варвари, мана вара чĕнместĕн те-и?

Варвари: Те чĕнес пулать сана, утепленныйскерне.

Миша: Татах кулать. Ну, ку Плакине, чечек пек ята ячĕ.

Варвари: Юрĕ-çке, хĕрхенес мĕскĕне, атя. Пурин те стариксем пур. Манǎн вара çук. Кампа ташлас? Ташлама манман-и хуть е кǎкǎрсене виçсе çÿреме çеç мастак-и эсĕ?

Миша: Ан аса илтер-ха çак япалана пĕрмаях, хама та намǎс.

(Ваççа çĕнĕ пиншакпа тухса тǎрать.)

Ваççа: Ну, тǎванǎмǎрсем, айтǎр, каяр.

Варвари: Каяр, кĕтсе те ывǎнчĕç пулĕ.

Варвари стариксене çавǎтать те виççĕшĕ юрласа тухса каяççĕ: «Пирĕн урам анаталла…»

8 пайĕ.

Варвари килĕ. Хǎнасем çитнĕ. Алинǎпа Генрих сǎра ĕçтерсе çÿреççĕ.

Варвари: Ах, тǎванǎмǎрсем, мĕн тери савǎнǎç ман пурнǎçра. Мǎнукǎма, Алинǎна, пĕччен ÿстертĕм (куçĕсене шǎлать). Ашшĕпе амǎшĕ вǎхǎтсǎр вилчĕç те…

Плаки: Ан макǎр-ха, ан макǎр! Кулянмалла мар паян.

Ваççа: Тĕрĕс, кулянма вǎхǎт çук! Савǎнар, ташлар!

 (Икшерĕн тǎраççĕ те чǎваш ташши ташлама пуçлаççĕ).
9 пайĕ

Плаки килĕ. Хапха тãрринчен улмуççисем курãнаççĕ. Каç. Плаки бидон йãтса килне килет.

Плаки: Ай, ывãнтãм паян. Варварине кĕтÿ пǎхса патãм та.  Акã сĕт пĕр

питун ярса пачĕ. Ваççа сĕт юратать те, илтĕм. Хама кирлех мар. Сĕт ĕçсен хырăмра шапăртатма пуçлать. Кайран уборнăй  алăкĕнчен кăна тытса тăмалла. Виçĕ утăм кил енне тăван та, каялла туртать. (Пахчара кашăртатни илтĕнет. Хапха çинче пĕр шăтăк курăнать)

Чим-ха, ку мĕн амакĕ? Кам кашăртатаь ман пахчара? (Плаки шăтăкран пĕшкĕнсе пăхать) Пастай-ха, пастай, ку ман панулмине вăрлама кĕнĕ- çке. Ваççа, мур пуçĕ, мĕн тăвать-ши? Татах ирех çывăрма выртнă пуль-и? Çичас ку вǎрра вĕрентетĕп! (Пĕшкĕнсе чул илет те хапха урлă перет. Итлет.) Недолет! (Плаки татах шăтăкран пăхать, кайран тепĕр чул татăкĕпе перет. Мина çурăлнă сасă илтĕнет, кайран такам çари çухăрса янă сас.) Акă лекрĕ. Пĕлесчĕ, кам мурĕ пулчĕ ку. (Хапха уçса кĕме пуçлать кăна, унтан  Ваççа ахлатса тухать, хăрах куçĕ кăн-кăвак. Плаки тĕлĕнсе пăхать) Ай-уй, эсĕ мĕн тăван пахчара?

Ваççа: Панулми пухма тухрăм. Ыран хăнана каймалла-çке. Манса кайрăн-им? Наççа пире çуралнă кунне чĕннĕччĕ.

Плаки: Эх, чăнах. Командирсен каскăн ĕни хыççăн чупса çÿресе пĕтĕмпех манса кайнă.

Ваççа ахлатса: Кама ăс кĕнĕ-ши пахча урлă чул пеме? Куç сиксе тухать пуль терĕм. Ах, мĕнле çатлаттарчĕ, тĕнче пĕтсе килнĕн туйǎнчĕ.

Плаки: Чǎнах та… Кун пек макияжпа çын умне тухма намǎс. Плаки ствариккине хĕненĕ тейĕç.

Ваççа: Эсĕ курмарǎн-и, кам печĕ мана  чулпа? Тытсан, алли-урине татса перĕттĕм.

Плаки хǎй айǎпне палǎртмасǎр урлǎ-пирлĕ пǎхса: Çук, асǎрхамарǎм. Калатǎп-çке, йытǎ пек ывǎнтǎм ĕнесем хыççǎн чупса.

Ваççа: Юрĕ-çке, айта, кĕрер. Пурǎнтǎр вǎхǎтлǎх ǎрсурник. Кайран пĕрех тытатǎп эпĕ ǎна.

Плаки: Тытатǎн, тытатǎн. Халь кĕрер-ха килелле, эпĕ сана валли сĕт илсе килтĕм.

Ваççа: Вǎт, ку лайǎх япала. Сĕт эпĕ питĕ юрататǎп.

10 пайĕ.

Ир. Ял урамĕ.Колонка умĕнче Наççапа Нюра калаçса тǎраççĕ.

Наççа: Эх, мĕн тери лайǎх паянхи ир! Сывлǎшĕ мĕн тери аван! Сывласа тǎранма çук!

Нюра: Тĕрĕс калан, Наççа. Ялтах пурǎнма лайǎх. Хулара мĕнле пурнаççĕ çав çынсем? Хǎрушǎ шǎрш тǎрать вĕть. Пĕрре пасара кайса килетĕн те ашак пек ывǎнатǎн, ǎш-чик пǎтранать, пуç ыратать.

Наççа: Ан та кала, Нюра, юрать ялти каччǎсене качча кайнǎ. Пĕр япала çеç япǎх: арçынсем валли укçаллǎ ĕç çуккǎ. Мускава каймалла вĕсен вǎрǎм укçа тума. 

(Натали шыв витри йǎтса пырать колонка патне).

Натали: Ырǎ кун пултǎр, хĕрсем!

Нюра: Ырǎ кун.

Наççа: Ырри ырǎ та… Хĕрсем пулнǎ вǎхǎтсем иртнĕ пуль çав. Сана вǎт хĕр теме юрать. Халь те вĕтĕр-вĕтĕр çÿретĕн.

Натали: Ма çамрǎк пулас мар. Упǎшка çуккǎ, ют арǎмсем патне чупса тарǎхтаракан çуккǎ.

Нюра: Те çукки лайǎх çав, те пурри. Эсĕ вǎт, Натали, арçын ĕçне те тǎватǎн упǎшка çуккипе.Пĕр кун вут хаплаттарсах çураттǎнччĕ.

Натали: Çуратǎп çав. Çавǎнпа фигура та пǎсǎлмасть.

Нюра: Кĕлеткÿ хитре-ха сан. Анчах кам вали?

Наççа: Ара, эсĕ уншǎн ан кулян.Каçсерен пĕрскер ун патне тĕттĕм симес ют çершыв машиннипе килет терĕç.

Нюра: Чǎнах-и? Ну, Натали, кала халь, кампа йǎпанса пурǎнатǎн?

Натали: Сирĕн урǎх нимĕн çинчен те калаçмалли çуккǎ-им? (Сǎмах пǎрса ярас тесе) Пĕлетĕр-и, паян мĕн куртǎм?

Наççа: Мĕн интересли курма пулать вара пирĕн ялта ирех?

Натали: Ара, Плаки кинемин Ваççи тĕттĕм очкипе хуррисене çырма хĕррине хǎваласа анчĕ.

Нюра: Плаки çулǎм кǎларнǎ пулĕ!

Наççа: Вǎл пултарать. Унпа вылянма юрамасть.

Нюра: Вǎт çапла пулас пулать пирĕн. Вара упǎшкасем ĕçке те ярǎнмаççĕ, юттисем патне те чупмаççĕ.

Натали: Ним те калама çук. Лайǎх авǎрланǎ Плаки кинеми Ваççа кукана.

Наççа: Çитĕ пулĕ чĕлхе хыçса. Каяр, яшка та вĕресе тǎкǎнчĕ пулĕ, паçǎрах лартса янǎ.

Нюра пĕççисене шарт çапса:Ай-яй! Эпĕ çǎкǎр пĕçерме лартнǎччĕ. Çунса кайрĕ ĕнтĕ. (Ик витрине йǎтать те чупса каять)

Натали: Ха, спортсменкǎ. Яра пачĕ. Сирпĕнсе каясран та хǎрамарĕ.

Наççа: Тĕреклĕ хĕрарǎм: тулли лав туртса кайма та пултарать. (Таçтан витресем шанкǎртатни илтĕнет, кайран Нюра кǎшкǎрни: «Кам каптǎрканĕ пǎрушшине кил умне кǎкарать? Çапса вĕлерес пулать çавǎн пек çынсене!»)

Натали: Сирпĕнсе кайрĕ Нюра. Ик витри – ик еннелле. Ахальтен ваттисем каламан ĕнтĕ васкасан çынна култаран тесе.

Наççа: Ватǎ мар-ха, тепре килет.

Натали: Юрĕ-ха унпала. Эпĕ паян мунча хутатǎп. Кил кĕме. Пĕччен кичем. Тата çурǎм çǎвакан çук.

Наççа: Юрĕ, пырǎп.

(Çапла калаçса кĕрсе каяççĕ).

11 пайĕ.

Мунча. Тĕнрен  пǎс тухать. Шалта Наççапа Натали калаçни илтенет.

Наççа: Ах, чǎтмалла мар вĕри хутса тултарнǎ эсĕ. Пуçа çĕклеме çук. Кунта мĕнле чǎтас пулать?

Натали: Чǎтан. Сив мунчара тар тухмасть, çиелти хурасене çеç çуса яма пулать. Халĕ вара ÿт кǎна мар, ǎш-чик те тасалать

(Милĕк çатлаттарни илтĕнет).

Наççа: Хытǎ ан çап-ха: ÿте сĕвен. Анне мана пĕр хут  çеç тир парнеленĕ.

Натали: Ан кулян, ǎш çусем çеç ирĕлĕç. (Шывпа сапни илтĕнет)

Наççа: Тухар. Ĕне касу кĕçех килет. Унччен уçалмалла.

Натали: Айта. Атту хǎрса кайǎн та тата, упǎшку Мускавран килсен палламĕ.

(Мунча умĕнчи сак çине тухса лараççĕ. Халатсемпе, пуçĕсене алшǎлли чǎрканǎ)

Наççа: Итле-ха, Натали, мĕн ыйтасшǎн эпĕ санран. Ĕнер ирхине сан патран кам тухса шурĕ унта? Çурǎмне çеç курса юлтǎм.

Натали: Мĕн тума кирлĕ вǎл сана? 

Наççа: Ара, питĕ интереслĕ, кампа халь вǎрттǎн пурǎнатǎн эсĕ? Мĕн ятлǎ вǎл, миçере, ǎçта ĕçлет?

Натали: Эсĕ мĕн, допрос тумастǎн пулĕ те?

Наççа: Допрос мар, тус-хĕртен ыйтнǎ пек çеç ыйтатǎп. Ирхине кампа тĕл пулнине Нюра пуррипе каламарǎн тесе шутларǎм.

Натали: Чǎнах та, вǎл пĕлсен пурне те чара-чара каласа паратчĕ.

Наççа: Эпĕ ун пек чĕлхе хыçса çÿреместĕп, хǎвах пĕлен.

Натали: Юрĕ, калǎп сана. Пĕрех манран хǎпмастǎн. Каламасан килсе сыхлǎн тата.

Наççа: Кала çав, кала.

Натали: Иван Анатольевич ятлǎ вǎл. Шуртантан. Колхоз председателĕ.

Наççа: Хуçасене питĕ кǎмǎллатǎн вара эсĕ. Арǎмĕ пур–çке-ха унǎн.

Натали: Çавǎнпа  кун çинчен калаçас килмест çав. Авланнǎ çын. Ним мухтанмалли те çук. Б/у.

Наççа: Мĕне пĕлтерет вара ку сǎмах?

Натали: Эх, Наççа, хаçат вуламанни пĕтерет сана. Выльǎхсǎр пуçсǎр мĕнпе те пулин интересленетĕн-и эсĕ?

Наççа: Эсĕ мана  намǎслантарса ан тǎр, б/у мĕнне ǎнлантар. Сасартǎк ман Петя та б/у.

Натали: Б/у çав. Пур авланса курнǎ арçын та б/у.

Наççа: Катǎкрах тенине пĕлтермест пулĕ те?

Натали: Хǎрасах ан ÿк-ха. Б/у вырǎсла каласан бывший в употреблении тенине пĕлтерет.

Наççа: Э-э, кулянмалли, чǎнах та, нимĕн те çуккǎ-çке Пурнǎçра б/у пулма нумай вǎхǎт кирлĕ мар.

Натали: Пĕрре кǎна çывǎрса илетĕн, вара пулса тǎратǎн та. Халь çамрǎклах çакна пĕлекенсем питĕ нумай.

Наççа: Çамрǎк тесен, сан Иван Анатольевичу миçере вара? Пĕр 52-не çитнĕ пуль-ха?

Натали: Çитнĕ çав.

Наççа: Апла вǎл ватǎ качакапа мĕн тǎватǎн эсĕ? Тупасчĕ упǎшка тумалли йĕркеллĕ арçын.

Натали: Качча каймаллисем пур-ха манǎн, анчах та пĕрин патне те чĕре çунмасть. Чуна чулсем купаласа хунǎ пек. Пĕри те ман пǎрланнǎ чĕрене ǎшǎтса çитерейместь. 

Наççа: Апла пулсан ку председатель мĕн тума кирлĕ сана?

Натали: Ара, пулǎсем çук чух рак та пулǎ.

Насçа: Ǎнланмалла…Эй, Турǎçǎм, санпа калаçса ĕне çинчен манса кайнǎ.

Натали: Апла, чуп килна, доярка из Хацапетовки.

Наççа: Чупрǎм… (Тухса каять).

12 пайĕ.
Плакипе Ваççа килĕ. Самогонка юхтараççĕ. Ваççа кǎвак куçпа сĕтел хушшинче çĕçĕ хǎйраса ларать. Ун патне  Плаки сумка йǎтса пырать.

Плаки: Ваççа, кĕрпесем пĕтсе çитнĕ. Эпĕ лавккана каятǎп. Эсĕ сǎмакункǎна сыхла. Акǎ кашǎк (Чей кашǎкĕ тыттарать). Хаярлǎхне сǎнаса тǎр. Çак кашǎкпа çеç сыпса пǎх. Эпĕ килне çĕре тĕрĕс-тĕкел лар.

Ваççа: Юрĕ ĕнтĕ, юрĕ, чуп тата, асту хупса кайĕç.

Плаки: Эпĕ вĕçтертĕм.

Ваççа: Палкаса ан тǎр, кай. (Плаки тухса каять. Ваççа пĕчĕк кашǎкне йǎтать те сǎмакункǎна сыпса пǎхать)… О-о…чистый виски. (Малалла çĕççине хǎйрама кайса ларать, анчах нумай чǎтаймасть, татах сǎмакункǎ патне пырса тǎрать, татах сыпса пǎхать) Темскер ку кашǎк ытла та пĕчĕккĕ. Пипеткǎпа ĕмтерсе илнĕ пек çеç. Пысǎкраххи илем-ха. (Яшка çимелли кашǎка илсе ĕссе пǎхать) Тутлǎ… Анчах сахал. Плаки çук. Кам  чǎрмантарать мана? Стопкǎпах культурнǎ ĕçсе пǎхас. (Стопка тупса ярса ĕçет, ÿсĕрĕлсе пырать).Ай-яй, лайǎх пулса кайрĕ. Плаки çук – ирĕке тухрǎм. Савǎнса юлас. Эпĕ ÿсĕр мар-ха ишо! (Стопкине сǎмса патне илсе пырса пǎхать) Тем, ку стопка пĕчĕк пек туйǎнать. Куркапах ярам –ха май пур чух. (Тайкаланкаласа шкафран курка тупать те сǎмакункǎна ярса ĕçет, лачах ÿсĕрĕлсе каять. Сулланса, тайкаланса кровать çине кайса выртать. Тепĕртакран Плаки кĕрсе тǎрать.)
Плаки (Ваççа ÿсĕррине курсан пĕççисене шарт çапать. Сĕтел патне пырать, куркана шǎршласа пǎхать): Тьфу!.. Хǎварнǎ кушака хǎйма сыхлама. Сыснапа пĕр тǎванскер. Качча кайрǎм çак катемпине ват пуçпа нуша курма. (Вǎрçа, вǎрçа сǎмакункǎ аппаратне пуçтарать, кĕленчине пытарса хурать) Тапмалла та кǎларса çапмалла сана. Ах, мĕн туса тǎна кĕртмелле-ши çак алкоголике?.. (Шухǎша кайса тǎрать те кайран хǎвǎрт тухса каять. Тепĕр темиçе минутран Варварипе кĕрсе тǎрать.)

Плаки: Пǎх-ха, Варвари, çак этем çине. Çын-и вара вǎл? Ĕçме пĕлменскер. Эпĕ ǎна пĕчĕк кашǎк парса хǎвартǎм сǎмакункǎ хаярлǎхне тĕрĕслеме, вǎл вара куркапа ĕçекен пулнǎ.

Варвари: Яланах çакǎн пек ĕçет-и вара сан Ваççу?

Плаки: Яланах мар, сǎмакункǎпа пĕччене пĕччен юлсан çеç.

Варвари: Тем туса хǎратмалла ǎна. Ĕçке ярǎнĕ тата.

Плаки: Çавǎнпа сана чĕнтĕм çав. Эпĕ мĕн каласшǎн… Варвари, эпĕ паян верандǎна тухса çывǎрǎп, эсĕ вара ман Ваççа çумне кĕрсе вырт. Ирхине эпĕ ǎна тǎнне уçса яратǎп мана  улталаса пурǎнатǎн тесе.

Варвари: Хǎвǎн стариккÿпе мĕнле шанса вырттаратǎн тата мана эсĕ? Çылǎха кĕтĕмĕр тǎк?

Плаки: Çылǎха тетĕн-и? Çавǎрǎнса пǎх-ха хыçала. (Варвари çавǎрǎнса пǎхать)

Варвари: Нимĕн те çуккǎ-çке…

Плаки: Мĕнле нимĕнте? Ара, хǎйǎр тǎкǎнать-çке пĕр вырǎнунтан. Хǎв çаплах çылǎх çинчен калаçатǎн.

Варвари: Манǎн тǎкǎнать пуль-ха та, тǎрук Ваççан тǎкǎнмасть?

Плаки: И-и-и, саншǎн нимĕн те шалккǎ мар. Май килет пулсан усǎ кур.

Варвари: Шалккǎ мар пулсан выртас. Пĕр ĕмĕр иртрĕ пулĕ арçынпа юнашар выртманни.

(Ваççапа юнашар кĕрсе выртать. Çак вǎхǎтра Плаки арчаран çĕнĕ хĕрарǎм йĕмми кǎларать та Варвари выртакан минтер айне пытарса хурать,  иккĕшне те утиялпа витсе ярать те тухса каять).

13 пайĕ.
Ирхине. Автан авǎтнǎ сасǎсем илтĕнеççĕ. Ваççа Варварине ыталаса çывǎрать. Тепĕртакран вǎранса каять. Карчǎк урлǎ упаленсе каçать те урайне ÿкет. Куçĕ çаплах кǎвак. Ваççа шыв витри патне утать. Çак вǎхǎтра Варвари куçне уçса пǎхать те малалла çывǎрнǎ пек тǎвать.

Ваççа: Эх, ытларах ĕçрĕм пулмалла. Пуç çурǎлса тухать. (Шыв ĕçет) Çук, шыв ĕçнипе пулмасть. Мĕнпе пуçа ыраттарнǎ, çавǎнпах сывалас пулать… Аппарачĕсене пуçтарса хунǎ тата. Сǎмакунки те таçта… Плакиренех ыйтма тивет. (Вырǎн еннелле утать.) Плаки, Пелагеюшка, ярса пар-ха пĕр черкке, темскер пыр ыратать, кхм-кхм… (Плаки маррине курсан куçесене сǎтǎрать, пĕшкĕнсе пǎхать, ĕненменнипе куçлǎхне шыраса тупса тǎхǎнса тепре пырса пǎхать.) Эй, Турǎçǎм, çылǎха кĕтĕм пулмалла ÿсĕрле. Ĕçме пǎрахас пулать… Варвари, тǎр-ха, тǎр часрах, килна кай.

Варвари ахлатса тǎрса ларать: Килна кай? Усǎ куртǎн та халь киле кай тетĕн-и?

Ваççа: Ан суй-ха. Усǎ курма ман ĕнер вǎй пулман. Тата усǎ курмалли туйǎмсем çĕклемелли вǎхǎтсем санǎн иртрĕç пуль.

Варвари: Вǎт ĕненместь мана. Çавǎн чухлĕ эрех ĕçсен темле ватǎ карчǎк та илемлĕ пулса каять. Кĕрсе кǎна тǎтǎм, эсĕ ман çумма çыпǎçма пуçларǎн. Манǎн вара чĕре слабǎй та - отказ çук. Ĕнер питĕ хĕрÿллĕ туйǎмсем çуралса кайнǎччĕ пирĕн хушǎмра, паян вара киле кай тесе тǎран.

Ваççа: Супǎльтетсе ан лар-ха, тǎхǎн та калушна вĕçтер кунтан. (Аллинчен тǎпǎлтарать) Менле Плаки халь те çук тата? Ǎçта кайса çĕтнĕ? Паçǎрах иксĕмĕр те патак мĕн тутине пĕлеттĕмĕрччĕ. Турри пулǎшать пулмалла.

Варвари аран калушĕсене тǎхǎнкалать: Ара, ан турт-ха, хамах каятǎп. Çамрǎк мар вĕть эпĕ вǎшǎл-вашǎл пулма.

Ваççа: Хам пулǎшǎп васкавлǎрах пулма. (Варварине тĕксех кǎларса ярать те пукан çине кайса ларать) Фу-у… Хǎтǎлтǎм пулмалла вилĕмрен. (Çак вǎхǎтра Плаки кĕрсе тǎрать, Ваççа хǎранипе куçĕсене чарса пǎрахать.)

Плаки: А-а, сехрÿ хыпрĕ-и? Мĕн, çылǎхусем пысǎккǎ-и? Алǎксене çаклатса хунǎ.  Мана кĕртмесĕр мĕн хǎтлантǎн-ха каçхине?

Ваççа: Тем ан калаç-ха… Мĕн хǎтланма пултаратǎп эпĕ ватлǎхра?

Плаки: Шанса пĕтер. Сухалсем шуралма пуçласан арçын ǎшне шуйттан кĕрсе ларать тет. Илтнĕ-и?

Ваççа: Илтмен, илтес те килмест.

(Плаки вырǎна майлама кайнǎ пек тǎвать те минтер айĕнчен йĕм кǎларать)

Плаки: Илтмен тетĕн апла? (Çаврǎнать те Ваççана йĕм кǎтартать) Ак çак япала камǎн тесшĕн эсĕ?

Ваççа: Пĕлместĕп, нихǎççан та курман кун пек тĕслĕ япала.

Плаки: Эсĕ ĕçсе юлашки тǎнусене тǎкса пĕтертĕн пулмалла. Мĕн туса пÿрǎнас ман санпа. Уйрǎлмаллах тивет.

Ваççа: Мана çĕр çинчи пĕтĕм çылǎсемпе айǎпласа пĕтертĕн, хǎв вара çĕрĕпе ǎçта çÿренĕ?

Плаки: Вǎт арçын тǎк, арçын! Ман çине сǎмаха куçарчĕ… Эпĕ лупасай тǎрринче пÿрте кĕрейменнипе çывǎртǎм.

Ваççа: Кампа?

Плаки: Çапатǎп та вĕлеретĕп! Мǎшкǎласа пурǎнатǎн манран.

Ваççа: Мĕнле кун пулчĕ паян? Пурте пĕр япала çинчен калаççĕ. Ǎçта тек ман мǎшкǎламалли вǎйсем. Çамрǎк мар-çке?

Плаки: Мансǎр пуçсǎр кампа ирех калаçнǎ эсĕ? Тунать тата! Эрехе ĕçсе янǎ! Темле хĕрарǎмпа ман вырǎн çинче чикеленнĕ!

Ваççа: Пулман ун пеки, пулман!!! (Плаки турчка илет те Ваççана хǎвалама пуçлать, пĕрре-иккĕ çурǎмран та лектерет) А-а-а… Вĕлереççĕ!!! Тухатǎп та каятǎп!!! (Алǎк еннелле чупать)

Плаки: Стоять!!!... Ыран касуна каяс пулать!!!

Ваççа чарǎнса тǎрать те: Апла пĕр черкке ярса пар, атту вилетĕп те выртатǎп эсĕ çапса прахичченех.

Плаки: Юрĕ, ярса парǎп. (Ваççа савǎнсах сĕтел хушшине кĕрсе ларать. Плаки тухса каять эрех патне)

Ваççа: Çавǎн пек вĕсем, хĕрарǎмсем, тухса каятǎп тетĕн те, пĕтĕмпех çемçелсе каяççĕ…

(Плаки кĕрсе тǎрать кĕленчепе. Чи пĕчĕк стопка тупать те ярса парать. Ваççа кǎмǎлсǎр пулать) Кǎна хǎвах ĕç-ха эсĕ.

Плаки ĕçет те тепре ярать: Ваççа, тав сана.

Ваççа: Сав мана. (Стопкине илет те куçĕ патне илсе пырса пǎхать) Плаки, сан пысǎкрах стопкǎ пурччĕ мар-и çавǎнта?

Плаки: Ман курка та пур, анчах эсĕ хǎвǎн тÿпÿне ĕнерех тултарнǎ.

Ваççа: Юрĕ-çке… Кǎна ĕçмесен саççимех  ĕçтермĕн тата. Панǎ чух ĕçем (Ĕçет)

Плаки: Эх, Ваççа, миçе хут каланǎ сана пурнǎçра пĕтĕмпех виçине пĕлмелле тесе:пĕр стопка ярса парсан çуррине ĕçес пулать, пĕрре авланнǎ пулсан ют арǎмсемпе выртса çывǎрмалла мар.

Ваççа: Эсĕ кǎна кама тĕксе калатǎн вара?

Плаки: Пур унта Янкǎлч ялĕнче ют арǎмсене юратакансем. Вĕсене еркĕнĕсем патне кайса килни пасара кайса килнĕ пек çеç. Çакǎн пек арçынсем купǎста Яшки кашни кун йǎлǎхтарать теме юратаççĕ. Хǎйсем йǎлǎхтарса çитерме пултарнине пĕлмеççĕ-ха вĕсем. Пǎрçа яшки те кашни кун çисен каялла тухать.

Ваççа: Эпĕ сана йǎлǎхтарса çитермерĕм пуль те?

Плаки: Икĕ çул çеç иртрĕ-ха. Йǎлǎхтарма ĕлкĕреймерĕн. Ǎнчах та çакǎн пек тек ĕçсе ан тарǎхтар урǎх.

Ваççа: Ĕмĕрте пĕрре çеç пулать- çке, кашни кун мар.

Плаки:  Айта, Ваççа, мирлешнĕ ятпа юрǎ юрлар пĕр çаврǎм.

Ваççа: Пирĕн юратнине…

«Кукамипе кукаçи» юрлаççĕ.

14 пайĕ.

Наççа килĕ. Наççапа Натали сĕтел çине апат-çимĕ лартаççĕ. Плакипе Ваççа кĕрсе тǎраççĕ. Ваççа тĕттĕм куçлǎхпа.

Плаки: Пирĕн килес.

Натали: Ырǎ каç пултǎр, Плаки кинеми, Ваççа кукка.

Наççа: Ырǎ каç, тĕпелелле иртĕр.

Натали: Ваççа кукка, эсĕ мĕн каç еннелле тĕттĕм очки тǎхǎнса янǎ. Куçна операции туман пуль те?

Ваççа: Турĕç çав пĕр каç пахчара пан улми пуçтарса çÿренĕ чух. Ме-ха, Наççа, ку сана кучченеç пирĕнтен (пĕр пакет пан улми тыттарать).

Наççа: Мĕнле операции çинчен калаçатǎр эсир?

Ваççа: Ют маткасем çине ан пǎхтǎр тесе операции турĕ çав пĕр Анка пулеметчица çав каç. Чутах сулахай куçсǎр юлаттǎмччĕ.

Плаки: Кирлĕ çав сана. Сулахая чупма юрататǎн та çавǎнпа сулахай енчен лекнĕ сана.

Ваççа: Мĕнле сулахая пǎхмасǎр чǎтатǎн-ха. Пǎх-ха, мĕнле илемлĕ хĕрарǎмсем пирĕн ялта. Вĕсем çине пĕр çеккунтран ытларах пǎхса тǎрсан пĕтĕм организм хусканса каять. Улма çǎмланǎ чух курсан – пушшех.

Наççа: Тĕрĕс калатǎн кǎна. Хǎш-пĕрисен вара çав улма çǎмланине курнǎ хыççǎн çывǎрма выртсан урисем шǎнса кайнипе шǎнǎр туртма пуçлать тет.

Натали: Ну, Наççа… Чĕлхÿ сан …  

Ваççа: Чисти ман  Плаки.

Плаки: Çамрǎк чух эпĕ хальхинчен те ирттереттĕмччĕ.

Наççа: Калаçнǎçемĕн эсир çийĕр-ха. Ан вǎтанǎр.

Плаки: Сан çуралнǎ кун, эпир вара кирлĕмара палкаса ларатпǎр..

Ваççа: Чǎнах та. Мансах кайнǎ парне çинчен.

Плаки сумкǎран парне кǎларса: Акǎ, Наççа, сана пирĕнтен çывǎрма выртнǎ чух тǎхǎнмалли кĕпе. Петя Мускавра чух вǎл сана ǎшǎттǎр.

Наççа кĕпене саркаласа пǎхса: Мĕн тери хитре, çемçе тата. Тǎхǎнсан хывас та килмĕ.

Натали: Наççа, эпĕ те сан вали парне илсе килтĕм. (Пĕчĕк коробка кǎларать) Ку сана Петя килсен тǎхǎнмалли.

Ваççа: Интереслĕ, мĕн-ши унта?

Плаки: Кǎтарт-ха, Наççа. Эпĕ те Ваççапа юнашар выртма çак япалана илсе тǎхǎнǎп.

Наççа: Хама та интереслĕ. Уçам-ха. (Натали вǎрттǎн кулать. Наççа коробкǎна уçать те унтан япалине кǎларать. Япали – стринги.) Ну, Натали!

Плаки: Ǎнланмарǎм, ǎçта тǎхǎнмалла вара кǎна? Тай-ха, Наççа, тытсах пǎхам. (Çавǎркаласа пǎхать. Пуçне тǎхǎнать.) Ну, Ваççа, килĕшетĕп-и эпĕ сана кун пек? (Наççапа Натали кулаççĕ)

Ваççа: Ара, килĕшмесĕр. Тĕсĕ мĕне тǎрать!

Натали: Ну, вĕлерсе яратǎр эсир. Нихçан та курман-и çак япалана?

Плаки: Ǎçтан-ха курас пирĕн? Пахчара çÿретпĕр те касура.

Наççǎ: Плаки кинеми, Ваççа кукка, ку йĕм пулать- çке.

Ваççа: Ан суй-ха. Кǎна тǎхǎниччен йĕмсĕр çÿреме меллĕрех.

Плаки: Чǎнах та, кǎна тǎхǎнсан çемçе вырǎнсене касса татать.

Наççа: Айтǎр-ха, ку япала çинчен урǎх калаçар мар. Плаки кинеми, эсир чаплǎ суйма пĕлет теççĕ. Тыттарса парǎр-ха мĕн те пулин.

Плаки: О-о, суйма юрататǎп эпĕ.

Ваççа: Эпир вара – эсĕ суйнине. Яр юмахна.

Плаки: Юрĕ, хǎлхусене çакǎр – юптаратǎп… Вǎт, пĕррехинче (эпĕ ун чухне 20-реччĕ), çамрǎксемпе Учÿк сǎртне кайрǎмǎр. Унта çурçĕрте туй юрри илтĕнет тесе калатчĕç ваттисем. Тахçан çав вырǎнта шурлǎхра туй путнǎ … Çитрĕмĕр çак вырǎна çурçĕр тĕлне. Таврара шǎпǎ. Кайǎксем те юрламаççĕ, шапасен сасси те илтĕнмест. Çутǎ уйǎха хура пĕлĕтсем хупласа илчĕç те, тǎрук сĕм тĕттĕм пулса ларчĕ. Сасартǎк инçетрен урапасем сасси илтĕнме пуçларĕ: чĕррик – чĕррик, чĕррик – чĕррик! (Хыттǎн кǎшкǎрса) «Ма колхоз пǎрçине вǎрлатǎр!!!»- тесе кǎшкǎрса ячĕ сасартǎк пирĕн çумрах колхоз председатĕлĕ. (Итлекенсем шартах сикесççĕ те пĕрле кашни хǎй сǎмахне калать.)

Ваççа: Ну, Плаки!

Натали: Чĕресĕр хǎваратǎн!

Наççа: Чутах ая яраттǎмччĕ!

Плаки кулса: Хǎвǎр суйма хушрǎр-çке.

Наççа: Айта пĕрер стопкǎ ярса ĕçер нервǎсене вырǎнне лартма. (Ĕçеççе).

Натали: Кайран ташлар. Наççан Пети Мускавран лайǎх юрǎсем илсе килнĕ пĕр кун.

Ваççапа Плаки: Ташлар, ташлар!

Наççа: Тахçанах авкаланман. Ташлар.

(Музыка каять. Пурте ча-ча-ча ташлаççĕ.)

15 пайĕ.

Наççа кил умĕ. Сак çинче Наççапа Натали лараççĕ.

Наççа: Эх, ĕнер çуралнǎ кун лайǎх турǎмǎр.

Натали: Чǎнах та, савǎнǎçлǎ пулчĕ. Култǎмǎр та, шǎм-шака та çемçетрĕмĕр, сехрене те хǎпартрǎмǎр.

Наççа: Çав Плаки кинемипе Ваççа кукка пĕр кун та хуйхǎрса пурǎнмаççĕ пулмалла.

Натали: Çапла.  Эпир вара пĕртак кулянмалли тупǎнать те эрне ахлатса çÿретпĕр.

Наççа: Ĕлĕкхи çынсем чǎтǎмлǎрах çав пирĕнтен… Пǎх-ха, Натали, лĕпĕш вĕçет (пÿрнепе тĕллесе кǎтартать). Мĕн тери илемлĕ- çке вǎл!

Натали: Эпĕ паян тĕлĕкре шǎпах лĕпĕш куртǎм. Пÿрнене çапла тǎсрǎм та, лĕпĕш  лǎпкǎн вĕçсе анчĕ, лекĕнчĕ, кайран çавǎн пекех лǎпкǎн вĕçсе кайрĕ. Хǎй пĕчĕккĕ те мар, пысǎк та мар. Куçа çимен симĕс тĕслĕ, çунаттисем тĕрĕллĕ.

Наççа: Теме пĕлтерет ĕнтĕ ку тĕлĕк?

Натали: Пурǎнсан курǎпǎр.

Наççа: Тĕлĕк тесен… Пĕр каç питĕ интереслĕ тĕлĕк куртǎм.

Натали: Каласа пар-ха апла. Эсĕ яланах çын курман тĕлĕксем куратǎн.

Насçа: Çынсем пĕрмаях тĕнче пĕтет теççĕ. Çавǎнпа çак тĕлĕк тĕлленчĕ пулмалла. Пирĕн çĕр чǎмǎрĕ шыва кайнǎ пек, анчах утса çÿремелĕх вырǎнсем кǎштах пур. Темиçе хутлǎ пÿрт тǎррисем шыв çийĕнчен курǎнаççĕ. Эпĕ вара пĕр бомжсен патшин усрава илне хĕрĕ пек. Тепĕр бомжсен патши мана качча илесшĕн. Каяс килмест хамǎн. Пурте çĕтĕк-çатǎк тǎхǎннǎ, анчах патшасем пĕрех пур.

Натали: Хуçа пулмасан эпир е сурǎхсем пек сапаланса пĕтетпĕр, е шаккалсем пек пĕр-пĕрне тапǎнма пуçлатпǎр. Теприсем вара каскǎн качакасем пек ют пахчасемпе ют уйсем тǎрǎх путрав туса çÿрĕç.

Наççа: Çапла, Натали, тĕрĕс калан. Анчах та тĕлĕкĕ пĕтмен.

Натали: Апла каласа пĕтер.

Наççа: Вǎт. Тǎратǎп шыв хĕрринче. Сасартǎк дельфин ишсе килнине куртǎм. Айǎкĕсене пĕтĕмпех касса амантса пĕтернĕ. Чунтан чĕререн хурлантǎм çакна курсан. Хамǎн хитре хĕрлĕ тутǎрпа аманнǎ айǎкĕсене çыхса ятǎм та, çак чĕрчун тинĕселле ишсе кайрĕ. Вара вǎрантǎм.

Натали: Кино пекех ку тĕлĕк.

(Çак вǎхǎтра вĕсем патне Нюра пырса тǎрать)

Нюра: Эсир мĕн паçǎртанпа чĕлхе хыçса ларатǎр?

Наççа: Кĕçтет те – хыçатпǎр.

Натали: Эсĕ вара эпир кунта ларнине ǎçтан куртǎн?

Нюра: Чÿречерен куртǎм.

Наççа: Тем пулнǎ пуль-ха. Юлашки хыпарсене ялта пĕрремĕш пĕлсе тǎратǎн та эсĕ.

Нюра: Эпĕ пулмасан хǎвǎрǎн тĕлĕкÿсемсĕр пуçсǎр нимĕн каласа тĕлĕнтермелли те çук-çке сирĕн.

Натали: Çынна çисе çÿриччен тĕлĕк каласа пани лайǎхрах мар-и?

Нюра: Эсĕ кǎна кама тĕксе калатǎн? Çаврǎнатǎп та утатǎп. Янкǎлчра мĕн пулса иртнине пĕлмесĕрех юлатǎр.

Наççа: Ытла та чǎкраш-çке эсĕ, Нюра. Ним калама çук, тÿрех мǎртлатан та лартан.

Нюра савǎнсах юнашар ларать те мĕн пулса иртнине каласа пама пуçлать: Пĕлетĕр-и, мĕн пĕлтĕм ирхине ĕне хǎвалама тухсан?

Натали: Мĕн тÿнсе каймалли калатǎн-ха хальхинче?

Нюра: Ара, Мĕтри Çерушне арǎмĕ лупас тǎрне çǎмарта илме хǎпарсан ют маткапа тытнǎ тет.

Наççа: Интереслĕ, миçе çǎмарта тупса аннǎ-ши Зина лупасай тǎрринчен.

Нюра: Çичĕ çǎмарта: 5-шĕ чǎх çамарти, иккĕшĕ Çерушǎн тем тесен те.

Натали: Çав кирлĕ Зинǎна та, упǎшкине те. Харкашмасǎр эрнере пĕр кун иртет-ши вĕсен? Арǎмĕ ытла çивĕч чĕлхеллĕ. Ют хĕрарǎмпа калаçса тǎнине курсан çисе яма хатĕр Çеруша. Ним çинчен те калаçма юрамасть ун упǎшкипе, тÿрех хушма пуçлать. Çавǎнпа арǎмĕнчен сивĕннĕ ĕнте мǎнтарǎн Çерушĕ.

Наççа: Чупакан арçын вǎрçсан та, вǎрçмасан та пĕрех айǎккинелле пǎхать.

Нюра: Тĕрĕс калан, Наççа. Эпĕ хамǎн упǎшкапа 5 çул пурǎнтǎм. Хам кивĕ япаласемпе çÿреттĕмччĕ  килте пырать тесе, ǎна вара яланах çĕнĕ тумтир тǎхǎнтараттǎмччĕ. Мĕн тутли – каллех Валерии вали. Мускава тухса кайрĕ те молдаванка тупса ячĕ. Виçĕ ачапа тǎтǎм та юлтǎм.

Наççа: Мĕн çитместь-ши çав арçынсене?

Натали: Кашкǎра тем чул çитерсен те вǎрманалла пǎхать.

Наççа: Ку калаçусем хыççǎн пĕтĕм кǎмǎл хуçǎлчĕ. Сасартǎк ман Петя та пĕр-пĕр хĕвеллĕ кун майра тупса ярать.

Натали: Виççĕ сур-ха. Эсир те пулсан телейлĕ пулǎр. Эпĕ хама вали йĕркеллĕ упǎшка тупаймастǎп, Нюран Валерийĕ вара тухса кайнǎ çемйине пǎрахса. Сан Петтÿ пĕр йĕркеллĕ арçын тесе шутланǎччĕ.

Наççа: Эх, хĕрарǎм шǎпи! Хĕр чух телей кĕтсе пурǎнатпǎр. Чи  лайǎх каччǎ тупнǎ тесе качча каятпǎр та, анчах…

Виççĕшĕ те: Эх! (Телейсĕр юрату çинчен юрǎ юрлаççĕ)

16 пайĕ.
Наççа килĕ. Наççа урай çǎвать. Алǎкран Петя кĕрсе тǎрать. Пĕр аллинче пысǎк сумкǎ, тепринче – чечек çыххи. Наççа урай сĕрсе каялла чакса пыра-пыра Петя çине пырса тǎрǎнать.

Наççа: Ай-уй, кам ку?

Петя: Эпĕ ку, юратǎвǎм, сан упǎшку!

Наççа: Петя! (Ыталаса илет) Эсĕ мĕнле хǎвǎрт таврǎнтǎн тата?

Петя: Килтĕм çав, питĕ тунсǎхласа çитрĕм. Акǎ сана валли розǎсем туянтǎм Канаш автовокзалĕнче.

Наççа: Тĕлĕнмелле хитре!

Петя шÿтлесе: Ну, Наççа, халь кала: еркĕнÿсене ǎçта пытаркаларǎн?

Наççа: Пĕрне чÿречерен кǎларса ярса ĕлкĕртĕм, теприне тĕпсакайне антарса ятǎм, виççĕмĕшне вара Наталине парнелерĕм.

Петя: Апла пулсан пире мешетлекен çук (Çыпǎçма пуçлать)

Наççа: Çук, Петя, эсĕ малтан мунча кĕрсе Мускав майрисен шǎршисене çуса яр, кайран вǎй кĕмелĕх апат çи.

Петя: Яланхи пекех тĕрес калатǎн, чĕкеçем. Санран чапли тĕнчипе те çук.

Наççа: Ан савǎнтар-ха, Петя. Нивушлĕ мана халь те юрататǎн?

Петя: Мĕнле юратмасǎр чǎтатǎн-ха сана. Эсĕ мана  Турǎ панǎ хĕрарǎм. Санран самантлǎха уйрǎлсанах тĕнче пĕтсе килнĕн туйǎнать. (Наççана ыталаса илет)

Наççа: Çакǎн пек телейлĕ пулма пулать-ши çĕр çинче?

Петя: Паллах, пулать: эпĕ саншǎн пурǎнсассǎн, эсĕ – маншǎн. (Юрату юрри юрлаççĕ).

17 пайĕ.

Автор маскǎпа хĕрлĕ тумтирпе хура кресло çинче сцене варринче ларать. Тавралла урǎх нимĕн те çуккǎ.

Автор: Кун иртет те, каç иртет. Паян хĕртсе хĕвель пǎхать, ыран шалкǎм çумǎр çавать. Анчах çуллаччĕ, акǎ кĕркунне те сивĕ çилпе пĕрле çитрĕ, кĕркунне хыççǎн шартлама сивĕсемпе хǎратса хĕлле килет, кайран вара – вилĕме çĕнтерекен çуркунне. Пĕрисем вилеççĕ, теприсем такама савǎнтарма е хурлантарма çĕр çине çуралаççĕ. Плаки валли – Ваççа, Наççа валли – Петя, Алина валли Генрих тупǎннǎ. Натали валли те кам та пулсан тупǎнĕ. Эпĕ вара яланах пĕччен! Ан шутлǎр кулянатǎп тесе. Çук. Пĕтĕмпех лайǎх. Пĕтĕмпех малашлǎхра! Пурнǎç çулĕ вĕçленсен вара Турǎ мана хǎйĕн патне чĕнсе илĕ. Икĕ пая пайланǎп: ÿт – çĕр ǎшне, чун – пĕлĕте. Кам та пулсан маншǎн макǎрĕ. Макǎрма ывǎнсан  - чарǎнĕ! Çапла-и, юратнǎ Янкǎлч халǎхĕ? Савǎнса юлǎр!! Кулянма вǎхǎт пулмалла мар, мĕншĕн тесен ытла та сахал вǎхǎт панǎ пире çак сывлǎшпа сывлама.
(Чаршав)
PAGE  
1

